
        
            
                
            
        

    
	Л. Ванган

	 

	АРВАЙ ХЭЭРИЙН ТАЛД

	(Гурван үзэгдэлт инээдэмт жүжиг)

	 

	 

	“Улсын хэвлэлийн газар” Улаанбаатар хотноо 1967 онд эрхлэн хэвлүүлсэн " ЖИРИЙН ХҮМҮҮС" номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Хавтасны зураг : Улсын драмын театрт 1962 онд тавьсан жүжгийн танилцуулгын нүүр

	 

	 

	ҮЙЛЧЛЭГЧИД:

	 

	Самдан — Газар зохион байгуулагч (Нивелир ) 26 настай.

	Санги — Рейкчин 20 настай

	Шоовдор — Рейкчин 19 настай

	Гаамаа — Журнал хөтлөгч 22 настай

	Адъяа — Газар хэмжигч 16 настай

	Самбуу — Газар хэмжигч 60 настай

	Осор — Жолооч 50 настай

	Тавхай — Нутгийн өвгөн 54 настай

	Виктор — Осорын хүү, барилгын мэргэжилтэн 26 настай

	 

	
ОРШИЛ 

	 

	Хөшигний өмнө Самдан, нивелир үүрч гарч ирнэ.

	Самдан — Та бүхэн намайг хаанахын хэн болохыг таних уу? Намайг Цоодолын Самдан гэдэг. Ийм гурван хөлтэй дуран үүрээд л газар сайгүй тэнэж явдаг хүн. 

	Та нар биднийг хөдөө хотгүй их харсан байх. Ийм улс дурандаж харагдвал тэнд заавал нэг шинэ өөрчлөлт болдог юм. Хотынхон бол хашаа газарт орох нь гэж их айдаг юм. Ордог ч юм. Тэр буурин дээр нь хэчнээн сайхан барилга гудамж цэцэрлэг болдгийг та нар мэднэ. Хэрвээ тал хөндийд явж харагдвал, тэр газрын хөрс нь эргэнэ. Тэгээд алтан тариа халиуртлаа ургадгийг та нар мэднэ. Хэрвээ гол мөрний захаар бид явж харагдвал тэр голын ус өөр тийшээ урсана. Цангасан газрыг ч цатгаж магад, цахилгаан энергийг гаргаж ч магад, тийм газар, тийм станц манай нутагт бий дээ. Одоо би бас л аймгийн намын хороо, гүйцэтгэх захиргааны шийдвэрээр нэг шинэ ажил эхлэхээр томилогдоод туслах ажилчин элсүүлж авахаар явж байна. Над реикчин 2 хэрэгтэй, өөрөөр хэлбэл эрээн мод барьдаг улс. (Санги Шоовдор хоёр нэг нэг эрээн мод барьж 2 талаас гарч ирлээ)

	Шоовдор — Ах аа, бид хоёрыг эвлэлийн хороо тан дээр явууллаа.

	Самдан — За чи чинь хэн билээ?

	Шоовдор — Шоовдор Өвөрхангай аймаг, Төгрөг сум нас 18, ерөнхий боловсрол 7 дугаар анги төгссөн. 

	Самдан — 7 дугаар ангиас цаашаа яагаад сураагүй билээ?

	Шоовдор — Ар гэрийн гачигдалтай болоод (үзэгчдэд) Тэгж би хүнд ярьдаг юм. Уг нь өөр шалтгаанаар гарсан юм.

	Самдан — (Сангийн зүг харж) чи?

	Санги — Би Өвөрхангай аймаг, Бат-Өлзий сум, нас 19, 

	Самдан — Ерөнхий боловсрол?

	Санги — 4 дүгээр анги

	Самдан — Дөрөвхөн үү?

	Санги — Тийм ээ бас л ар гэрийн гачигдалтай болоод гарсан юм. (Үзэгчдийн зүг) Тэгж би хүнд ярьдаг юм. Үнэндээ алтан гурваас ахихгүй байсаар байгаад хасагдчихсан юм.

	Самдан — За ингээд бид гуравт нэг сайн жолооч хэрэгтэй.

	Осор — (Гарч, ирээд) Самдаан хүү минь 69-ыг чинь ах чинь барья. Өвөрхангайн нутаг замыг ч над шиг мэдэх хүн ховор.

	Самдан — Нутгаа ч Осор гуай та мэдэх байх, харин техникээ хир зэрэг мэдэх вэ дээ.

	Осор — Осор гуай нь техникийн мэргэжил аваад удаагүй ч гэсэн_тэрэгний дэргэд хорь гаруй жил явлаа хүү минь

	Адъяа — (Гарч ирээд) ах аа би тэр газар хэмжигчийг чинь хийе.

	Осор — Чи юу? Дэндүү балчир байна.

	Адъяа — Тоог нь алдчихгүй хэмжээд байхаас биш тооно өргөх өндөр чац хэрэггүй юм байгаа биз дээ.

	Осор — Чи Батхаан сумынх уу?

	Адъяа — Арай биш ээ Бүрдийнх

	Самдан — Үүнийг авна, Осор гуай овоо сэргэлэн эр байна. 

	Осор — Эд ээ бүү мэд, за дүүрч явъя.

	Самдан — Одоо бас нэг хэмжигч хийх шижгэр залуу бас нэг журнал хөтлөгч хэрэгтэй. (Тэдний урдуур Тавхай хөгшин явж өнгөрөв.)

	Самдан — Ах аа та ажид хийхгүй юу?

	Тавхай — Ажил хийх ий? Ахын нь нас сүүдэр дээр гарсан, архаг хуучинд баригдсан, ардаа гачигдал ихтэй аргагүй талыг нь хараад нэгдлийг минь дарга ажлаас чөлөөлсөн юм шүү хүү минь (гээд явж орно Араас нь Гаамаа гарч ирнэ)

	Осор — За харин энэ бүсгүй чинь яггүй тов хийсэн тоо бүртгэгч дээ. Гаамаа хүү минь чи ажилд ор, залуу хүний хийдэг ажил энд байна.

	Гаамаа — Ямар ажил?

	Самдан — Биеийн ажилч байна. Бичгийн ажилч байна.

	Гаамаа — Уг нь би хот орох гэж бодсон юм сан.

	Осор — Хот орох чинь хождохгүй. Энд ор.

	Гаамаа — Улаанбаатар орчвол ч учир их би юм сан. Эв таарахгүй л.

	Осор — Унааны эв хайж алмайрч явах чинь буруу уригдаад очих боломжийг анхаарч ойлго дүү минь. (Самбуу өвгөн гарч ирэв)

	Самдан — Ахаа арвайн талыг хөндлөн гулд хэмжих шижгэр залуу байна уу

	Самбуу — Би байна.

	Адъяа — Та юу?

	Самбуу — Аян хийж тэмээ хөтөлж явахдаа, Арвайн талыг нөмөр муутай тачир өвстэй гээд хонодоггүй явлаа. Хүү минь. Бичиг эрдэм муутай гэж голохгүй бол бие сэтгэлээрээ ах нь ануухан хүн шүү. Жин тээж явсны минь Жигжид дарга мэднэ. Мал тууж явсны минь Мажиг дарга ч гадарлана. Отрын ахлагч байсныг Осор дарга ч андахгүй. (Гэрэл унтрав. Самданы отряд алга болжээ, дахин асахад маш боловсон европ хувцастай дэгжин залуу Виктор гарч, ирээд захидал задалж унших нь)

	Виктор — Хайрт Виктор минь, би чиний захиснаар чамайгаа ирэхэд Улаанбаатар ороод ямар ба нэгэн ажилд орж хүлээж байхыг бодсон боловч нутгийн нэг хүндэтгэвэл зохих хайртай хүнийхээ ятгалгад орж энд Арвайн талд атрыг эзэмших ажилд орлоо. Уучлаарай. Гаамаа. Хүндэтгэвэл зохих хайртай хүн гэнэ шүү (гээд нулимж захидлыг тасчин хаяад явж оров) 

	 

	
НЭГДҮГЭЭР ҮЗЭГДЭЛ

	 

	Арвай хээрийн талд өглөөний нар гарч хаврын тачир гандуу өлөн шар өнгөөр цонхийн харагдана. Тайзан дээр газ 69 машины ачааны тэвш бүрхүүл цухуйжээ. Түүний хажууд нүүдлийн асар байх ба асрын үүдэнд гурван чулуун дээр тогоотой буцалган самарч байгаа Гаамаа хүүхэн түр сууж өврөөсөө захидал гаргаж унших нь: Чиний захидлыг хүлээн авч ойлголоо. Гаамаа чамайг ятгадаг, чамд хайрлагддаг тийм этгээдүүд тэр нутагт олон байдаг бол уу? гэж миний энд тааж байсан таамаглал алдсангүй миний захиснаас нэгэнт зөрж Улаанбаатарт ирээгүй бол хэнийгээ дагаж ямар талд явна дураараа бол надад хамаагүй. Виктор намгийн мэлхий наранд дургүй, замгийн... гэтэл алчуур саван барьсан Самдан асраас гарч ирээд суниан гимнастикийн хэд хэдэн хөдөлгөөн түргэн хийж Гаамааг харна. Тэр үед Гаамаа бичгийг урж галд хийнэ.

	Самдан — Та хүн бүгдийн бичсэн захидлыг ингэж урж түлдэг үү?

	Гаамаа — Захидал ч юм уу? Цаас ч юм уу та яаж мэдээв.

	Самдан — Тэр олон тасчиж түлснээр чинь захидал гэж бодлоо. Захидал захидалдаа хадгалаад баймааргүй базаахгүй захидал гэж бодлоо.

	Гаамаа — Та газрын ч шинжээч юм, хүний ч шинжээч юм.

	Самдан — Уучлаарай тоглосон юм. (гээд гар нүүрээ угааж эхлэв. Энэ үед Осор гуай машин дээрээс хоол хүнс буулгаж байна. Шоовдор Осорын хажууд рейк мод хоёрыг буулгана. Өвгөн Самбуу аль эрт боссон байдалтай гаднаас ирээд галын дэргэд сууна)

	Самбуу — Осоор чи ойроороо тэр Самданы гар дээр ус хийгээд өгөөч? 

	Осор — Гаамаа миний дүү ус хийгээд өг.

	Гаамаа — Санги миний дүү хийгээд өг би цайгаа болгочихъё

	Санги — Шоовдороо шувууны бага нь жиргэдэг гүйгээрэй гэж асрын амаар цухуйв.

	Шоовдор — За одоохон (гээд гүйж данх авч Самданы гар дээр ус хийж өгнө).

	Самдан — (Инээж) Шоовдороо чамд доош нь тушаачих хүн олдсонгүй юу?

	Шоовдор — Насаараа дүү гэвэл ч нэг хүн бий л дээ даанч.

	Самдан — Цаадах чинь босоогүй юу? Адъяа, Адъяа

	Самбуу — Адъяа хүү минь бос. (Гаамаа шанаганд ус хутгаж машины мухлаг руу цацав. Машин дотроос өрөөсөн гутал хийсэн гарч ойчив)

	Самдан — Ойчив, 

	Самдан — Сангиа Адъяаг босго.

	Санги — Шоовдороо Адъяаг...

	Шоовдор — Больё доо цаадах чинь тархи толгой хагалчихна.

	Санги — Үхсэн хойноо Адъяаг сэрээж чадахгүй байж Арвайн талыг сэрээх санаатай.

	Самдан — Зөв, (Санги аяга ус барьж гэтэж очоод машин руу цацаад нуугдав. Машин дотор хүн муухай хашхиран бас нэг гутал нисэн очоод араас нь 16 орчим насны туранхай залуугийн нүцгэн цээж цухуйна)

	Адъяа — Дутуу гарсан турсага минь сайхан мэдээрэй. Би чамайг...

	Шоовдор — Би юм уу муугаар нь намайг...

	Самбуу — (Адъяад) Яана гэнэ ээ чи энэ Бүрдийн багачуул нь хүртэл задарсан гэдэг нь босож хувцасла, (Адъяа машинаас гарч үг дуугүй хувцаслаж эхэлнэ)

	Самдан — Өнөөдөр ч Арзай хээрийн талд хамгийн түүхтэй өдөр эхэлнэ биз дээ.

	Осор — Тийм ээ хэсэг томоогүй шуурсан багачуул улсын хөрөнгө хүнсээр, наргиж өнгөрөх бий дээ.

	Гаамаа — Юу болохыг нь та үзнэ гайгүй.

	Осор — Ах нь та нар шиг шуурч явсан юм. Миний тухай зах сэжүүрийг нь энэ Самбуу гуай мэднэ дээ.

	Самбуу — Тийм ээ Осор дарга ч энэ аймгийг Арвай хээрийн хошуу гэдгээс эхлээд аймаг сум хоршоо...

	Осор — Мөн ч их юм дуулсан даа.

	Самдан — Та цаанадаж аймгийн намын хороо гүйцэтгэх захиргааны байгууллагаар наанадаж биднийг итгэхгүй жаахан хүнс хоолоо харамлаж бай. Нэг мэдэхэд Арвайн талаас буцааж ачих олзоо даахгүй унаа хөсөг чинь хүрэхгүй хөлөртлөө шогших бий вий

	Осор — Хөлөө эцтэл шогших болов уу? Хэлээ хөштөл шогшрох бол уу?

	Гаамаа — Гайхаж уу?

	Осор — Гасалж

	Самбуу — (Дээлээ шууж байгаа Адъяаг хараад) Чи үхээр яаж байгаа чинь энэ вэ?

	Адъяа — Яагаа вэ?

	Санги — Ингэ гэж байгаа юм гээд хормойноос нь дугтрав.

	Самдан — (Нивелирээ эгц газар зоогоод) зүйтэй манай Санги тэр зовлонг мэднэ.

	Санги — Би ч гайгүй шуудаг байсан шүү.

	Осор— Тийм байх аа чи норсон тоодог шиг л амьтан байсан ийм улсуудын тус ч ёстой нөгөө хорхой сааж хорин гүзээ тос авна гэдэг.

	Самдан — Хорин гүзээгээр тогтохгүй Осор гуай 200 машин сүү, тос мах авна бий вий.

	Санги — Шоовдор миний дүү!

	Шоовдор — За за юу хийлгэх гээ вэ, юм гуйх дээрээ л ах дүү болчихдог юм.

	Санги — Ганцхан ширхэг товч хадаад өгвөл хувийн зүгээс их баярлах байна.

	Гаамаа — Чиний хувийн баяр талархлыг муу Шоовдор багтаахаа болилоо.

	Санги — Одоо яая гэх вэ ээ Соёлын довтолгооны шаардлага баярлаад л байхаас биш.

	Гаамаа — Мөн их гийгүүлж дээ.

	Санги — Чамлаад байвал сайхан хангай Бат-Өлзий сумын Санги би Төгрөг сумын говь, нутгийн зоригт бүсгүй Шоовдорын бүтээлч хөдөлмөрийг талархан...

	Самбуу — Мөндөө хэлэхийг нь чи хэлдэг хийхийг нь Шоовдор хийдэг... Хэлээ билүүдэлгүй босож өөрөө товчоо хад (Санги хэлээ гаргаад инээмсэглэн асар руу гэлдрэв)

	Самдан — За түргэлцгээе.

	Осор — Түргэлцгээ хүүхдүүд минь ажилдаа гарцгаа би ч буцъя.

	Шоовдор — хүү минь хоол хүнсээ өдөр өдрөөр нь хуваагаад тохируулж долоо хоногтоо хүргэж хэрэглэнэ шүү. Битгий та нар хоёр гуравхан хоногт тээрэмдчихээрэй.

	Самдан — Нөгөө агротехник усан техник хоёрыг шаардуулаарай

	Осор — Бас хоёр хоолны сав нэмэгдэх хэрэг үү?

	Шоовдор — Нэг морьтой хүн ирлээ (гээд хажуу тийшээ харна. 60 орчмын насны өвгөн Тавхай орж ирнэ)

	Тавхай — За аятай юу хө. 

	Осор — Аятай, аятай юу Тавхай гуай

	Тавхай — Яагаа вэ хө?Машин чинь хэмхэрч орхио юу хө?

	Осор — Үгүй эд нарыг энд буулгаад буцах юм байх аа (Эдний хажууд Самбуу өвгөн ирэв.)

	Тавхай — Аятай юу хө Самбуу?

	Самбуу — Аятай хө Тавхай аль хүрэх нь вэ?

	Тавхай — Холдохгүй хө нөгөө зээрд морио уржигдар тушаад тавьчихсан чинь Хүрэмт орчихсон юм байх даа

	Самбуу — Нөгөө Даншийгийн зээрд үү?

	Тавхай — Биш ээ хө Самданы зээрд.

	Самбуу — Согтуу Самдан уу хө?

	Тавхай — Биш ээ хө социалист Самдан

	Самдан — (Тэр хоёрын яриаг сонирхон ойртож) социалист гэнэ ээ эзнээ гомдоохооргүй хоч байна даа.

	Осор — Тийм биш ээ хүү минь тэр Самдан чинь хийдэг хөдөлдөг Самдан биш хэлдэг хөөрдөг Самдан.

	Санги — Хийж чадвал манай Самдан л ёстой социалист болно.

	Тавхай— (Нивелирээр шагайж байгаа Самданыг хараад). Хүү минь тэр Өлзийтийн баруун хажуугийн адуунд өндөр сэрвээтэй тушаатай зээрд морь хараад орхиорой.

	Шоовдор — (Тас тас инээж). Ах аа цаадах чинь мал хардаг дуран биш газар хардаг дуран.

	Тавхай — Ваа тархи дуран бас олон янз байна аа газар хардаг гэнэ ээ. 

	Самбуу — Тийм хотод бас тэнгэр хардаг дуран байдаг гэнэ билээ.

	Тавхай — Тэнгэр ий?

	Самбуу — Тийм ээ бодвол нөгөө Гагарин гэдгийг л нисэхийг хардаг юм байх даа.

	Тавхай — Одоо ч мань мэтийг нь ухаан хүрэхээ больжээ.

	Самбуу — Тэгж холын юм яриад яах вэ. Чи энүүхэнд байгаа зуугийн дэргэд юу болсныг нь дуулсан уу? Хар хоринд

	Тавхай — Дуулсаан дуулсан тэр жил зуугийн дуганыг сэргээж тордсон юм гэнэ билээ. Хайрхаан Гомбо гүр нь толгойгоороо газар шаагаад хэвтэж байсан гэдэг шүү, 

	Самбуу — Биш ээ юуны чинь Гомбо гүр бурхан, Хятадын гурван мянган ажилчин ирээд хар хоринд 400 км суваг татаад тарианы талбай усжуулж түүн дээрээ цахилгаан станц байгуулаад тэр цахилгаанаараа гурилын тээрэм ажиллуулаад...

	Тавхай — Ер нь тэнд чинь хятад цуглах дуртай газар юм даа. Урьд Бэлэгт наймаа тариа тариад гурил тээрэмдээд тэнд цугларсан халхын хамаг мөргөлчид бадарчуудыг тэжээж байсан юм гэдэг.

	Самбуу — Тавхай минь чи байз юунд ингэж хазааргүй юм шиг цуурч байдаг хүн бэ? Манай хамгийн түрүүний усан цахилгаан станц тэнд бий болж...

	Тавхай — Ер нь тэр шороон дээрээс чинь заавал нэг хамгийн түрүүний юм пурд гэдэг газар юм даа. Автай сайн хаан хамгийн түрүүн шарын шашин...

	Самбуу — За энэ золиг чинь бүр талийлаа юуны чинь Автай сайн хаан

	Тавхай — Ува тамтаг буруудаж байна. Түшээт хаан Гомбодоржийн хүү өндөр гэгээн Занабазар хамгийн түрүүн шашны сүм байгуулж дараа нь Шанхын баруун хүрээн дээр хурал хурсан гэдэг биз дээ. 

	Самбуу — Тавхай минь чи тэр элэнцэг хуланцгаа болиоч. Чи агентаасаа гурил авч идэж байна уу?

	Тавхай — Идэхээр барах уу, урсах гэж ярихгүй ус даадаг мөртөө амттайг нь яана аа хө.

	Самбуу — За тэр ч дээ хө, Хар хорины аж ахуйд тариад цахилгаанаар тээрэмдээд гаргаж байгаа гурил даа хө.

	Тавхай — Яамай даа хө, авдаг мөнгө л мэдэж дээ хө үгүй ингэхэд чи чинь цалинтай ажилд орсон гэв үү.

	Самбуу — Тийм ээ хө энэ багачуултай явдаг болсон одоо энэ Арвайн талыг хэмжих гээд, 

	Тавхай — Арвайн тал ч томдоо том. Урьд агь гүний эцэг Дэчинравдан гүн адуугаа...

	Самбуу — Тавхай минь чи байзнаач Дэчинравданы адуу гаталж байсан бол одоо биднийг малтай хүнтэй нь тэжээж гэж байгаа юм даа хө.

	Тавхай — Тэгээд тарих гэж үү?

	Самбуу — Тийм

	Тавхай — Тэр дэмий байх аа хө. Урьд Бэлэгт наймаа ирж үзээд толгойгоо сэгсрээд буцсан юм гэнэ билээ.

	Самбуу — Билэгтийн толгой сэгсрэх гэдэг ч нь нэг хятадын толгой данхагнасан хэрэг шүү дээ.

	Самдан — Нөхдөө явцгаая.

	Самбуу — Ува тамтаг болохоо болилоо явъя.

	(Самдан, Гаамаа, Шоовдор, Санги нар хэрэгсэл багажаа аваад явцгаана)

	Самдан — За Осор гуай баяртай.

	Осор — Баяртай

	Санги — Осор гуай Өвтөөр давж Орхон орвол манайхаар ороорой. Намайг сайн явж байна гэж хэлээрэй.

	Тавхай — Осор гэнэ ээ энэ жолооч чинь намайг нэг л их таних жолооч байх юм. Би таньдаггүй шүү.

	Самбуу — Яагаа вэ нөгөөх Осор дарга.

	Тавхай — Ува тархи, манай хошуу сумын дарга байсан нөгөө нугалаа Осор байна шүү дээ.

	Самбуу — Тийм тийм аймагт дээгүүр яваагүй юу.

	Тавхай — Шуурга Осор ч гэж байсан даа. Одоо жолооч болсон хэрэг үү хө

	Самбуу — Тийм ээ.

	Тавхай — Ээдээ нугалж ч явсан хугалж ч явсан эрдээ, урьд хамтрал коммуна, латин үсэг, зургаа долоон зүйлийн кампан гэж давхив даа. Тэгээд чимээгүй болчихсон юм. Харин ашгүй жолооч болчхож, 

	Самбуу — Юун нь ашгүй гэж

	Тавхай — Одоо хүртэл даргалж байсан бол ч хяргах байх аа.

	Самбуу — Тавхай минь боль би явъя, чи ер нь амнаасаа болох хүн шүү, (Самбуу явна. Тавхай машины зүг харна)

	Тавхай — Осор дарга аа

	Осор — Тавхай гуай би жолооч болоод удаж байгаа шүү

	Тавхай — Дасчихсан тамтгийг чинь болохгүй юм Осор минь техникийн мэргэжил бараадсан чинь болж дээ хүүхдүүд чинь сайн уу?.

	Осор — Сайн. Том нь арван жил төгсөөд гадаадад сургуульд сурч байгаа.

	Тавхай — (шогшрон) Москвад уу?

	Осор — Биш ээ түүнээс цаана

	Тавхай — Сэргэлэн хүү дээ, хэн билээ дээ, хачин нэрт чинь, 

	Осор — Виктор 

	Тавхай — Тийм тийм эцгийгээ дуурайвал эрдэмтэй хүн болно доо.

	Осор — Барилгын инженер болох юм, энэ жил ирнэ.

	Тавхай — Орос хэлээр бол ус цас шиг ярина биз.

	Осор — Орос хэлээр ч ярина бас нэг өөр гадаад хэлээр ярина

	Тавхай — Аа тархи монголтойгоо гурван хэлээр ярих нь байна шүү. Эрдэм ээ гэж... Харин хө Осоор эрдэм сурна гэхэд энэ Арвайн тал дээр тариа ургуулах гэдэг чинь л ямар вэ дээ хө?

	Осор — Харин ээ би ч гэсэн гайхаад л байгаа юм.

	Тавхай — Урьд зуутын тарианы Бэлэгт наймаа гэж байсан энд ирээд толгойгоо сэгсрээд буцсан юм гэдэг.

	Осор — Эрдэм мэргэжилтэй улс суурьтай оролдсон бол ч яая гөх вэ, хэдэн томоогүй хүүхэд дураараа дургиж байгаа юм гэж бодохоос л... (Толгойгоо сэгсэрнэ) би дээ мөн хориод жил янз бүрийн санаа гаргаж үзсэн дээ, иймэрхүү юм бүтэлтэй болохыг даан ч үзээгүй.

	Тавхай — Ээ бүү мэд. Арвайн талд тариа ургахыг хүлээснээс халзан Тавхайн толгой дээр халимаг ургах нь амар байх (Доогтой инээнэ).

	 

	Хөшиг

	 

	Хөшигний урд Шоовдор рейк барьж зогсоно.

	Шоовдор — (дуулах нь)

	Атрыг зориод

	Ажлыг шамдаад

	Хөдөөгийн тэр сайханд

	Хөгжилдөхөөр бид явцгаалаа

	Нижигнэсэн дуугаа хамтатгаад

	 

	Адъяа — (Төмөр метр чирэн гарч Шоовдортой хамт дуулан метрээ Шоовдорын рейкний ёроолд тулган тэмдэглээд)

	Шижигнэсэн хүчээ нийлүүлээд

	Хэн хэн нь очихоо хэлэлцээд наашаа ирээрэй

	Атрыг зориод

	Ажлыг шамдаад...

	 

	Самдан — (Хөшигний цаанаас) Шоовдор наад модоо тэгшхэн бариад өгөөч.

	Шоовдор (Алсад). За (гэж хашхирав.)

	Адъяа — Энэ ажил дуусаад Самдан гуай намайг тракторын курст явуулна гэсэн. (Дуулаад цаашаа явна)

	 

	Хөдөөгийн тэр салхинд

	Хөгжимдөхөөр бид явцгаалаа

	 

	(Төмөр метрийн нөгөө үзүүр барьсан Самбуу өвгөн халуун савтай цай үүрч гарч ирээд)

	Самбуу — Шоовдор хүү минь халуун цай уух уу?

	Шоовдор — Зүгээр Самбуу гуай өөрөө уу. (Самбуу явж өнгөрөв)

	Санги — (Рейк барьж гарч ирээд дуулж алхана )

	Уужим өргөн алхаагаар

	Урагшилж яваа эх орон минь

	 

	Санги — Хөөе

	Шоовдор — Юу гээ вэ  хөө. (дуулах нь)

	Саруул баян талын дээгүүр

	Сайхан амьдрал чинь цэцэглэж байна.

	Атрыг зориод

	Ажлыг шамдаад

	 

	Санги — Чи байна шүү хө... (Шоовдорыг хүзүүднэ)

	Шоовдор — Болио боль. (Сангийг түлхээд). Самдан гуай мод хазгай барилаа гээд загнана.

	Санги — Май найз аа (өврөөсөө чихэр гаргаж өгөв)

	Шоовдор — Их баярлалаа (гээд чихрийг амандаа хийнэ)

	Санги — (сэтгэл тааламжтай инээмсэглэж) Шоовдор хө бээлий авах уу?

	Шоовдор — Үгүй их баярлалаа.

	Санги — За ав л даа би гомдоно шүү.

	Шоовдор — Гомдож л байхгүй юу!

	Санги — Ёстой бүдүүлэг эд шүү.

	Шоовдор — За яв яв тэр Самдан гуай ирлээ.

	Санги — Эрхэм ээ чи ингэж л гөжүүн зан гаргаж бай, нэг мэдэхэд Арвайн талын ажил дуусаад бид салам бутарч, дараа нь чи амаа барих бий.

	Шоовдор — Сайн л биз. (Самдан нивелир үүрч Гаамаа аккордион үүрч дуулсаар гарч ирнэ)

	Атрыг зориод

	Ажлыг шамдаад

	Хөдөөгийн тэр салхинд 

	Хөгжилдөхөөр бид явцгаана.

	 

	Санги — Самган гуай бид энэ ажлаа дуусаад юу хийх вэ?

	Самдан — Дараагийн нь ээлжийн ажилд орно.

	Санги — Цөмөөрөө хамт хийх үү?

	Самдан — Хамт ч магад, өөр өөр гар ч магад. Хэрвээ миний энэ нивелир зургийн аппарат байсан бол та хоёрын мөн олон янзын зураг гарах байсан байх аа.

	Санги — Энх тайван найрамдалтай зураг ч ховорхон гарах байх аа

	Шоовдор — Тэгээд ямар сэдэвтэй зураг гарах гэж?

	Санги — Чиний ноёрхол, миний тэвчээр гэдэг сэдвийн альбом л байх ёстой.

	Самдан — Нээрээ л голдуу тиймэрхүү харагддаг юм даа.

	Гаамаа — Ёстой хоосон амнаас цаашгүй нөхөр.

	Санги — Гайгүй дээ тэгж л бай. Эрийг бүү бас гэж бий.

	Самдан — Зүйтэй тэвчээр гэдэг чинь хожих ялахын үндэс гэж мэд. (Аккордионоо авч дараад) нэг мэдэхэд Сангийн тухай ингэж дуулах бий. (дуулах нь)

	Тэнгэрийн хаяа цэлийсэн

	Арвайн тал нь өргөн дөө

	Түүнийг бүрхээд халиурган

	Арвай будаа нь баян даа

	Удамтай хурдан морьд нь 

	Ардын наадамд цолтой

	Урамтай залуу Санги нь

	Ажлын бүтээлээр цуутай

	 

	Санги — (Ичиж нүүрээ дарж) Болиорой Самдан гуай боль.

	Самдан — Яаж байна.

	Санги — Аягүй болж байна. (гээд зугтав, тэд араас нь босож дуулсаар явцгаав)

	 

	
ХОЁРДУГААР ҮЗЭГДЭЛ

	 

	Нүүдлийн асарт хоёр эвхдэг ширээ, хэдэн сандал, асрын хананд модон самбар дээр Арвайн талын зураг хадаастай байна. Шоовдор ганцаараа ширээн дээр сууж юм тэмдэглэн бичээд аман дотроо дуулах нь: 

	 

	Атрыг зориод

	Ажлыг шамдаад

	Хөдөөгийн тэр сайханд

	Хөгжилдөхөөр бид явцгаалаа.

	 

	(Гэтэл утас дуугарав. Шоовдор утас авч)

	 

	Шоовдор — Байна уу! Байна уу? 3 дугаар бригадаа 3 дугаар бригад аа байна уу? Байна аа. Шоовдор байна аа Шоовдор байна гэж байна шүү. Самдан гуай байхгүй 12 дугаар талбай дээр яваа. Нөхөөр чи олон үггүй тэмдэглээд ав. Станцын дарга шийдсэн юм. Тийм ээ Хүрэмтийн станцын дарга ДТ54 анжистай нь 6 дугаар талбай руу явуул юу! 6-р талбай юу? Байз байз хүлээж байгаарай. (Самбартай газрын зургийг үзээд) байна уу? 6-р талбай Өгөөмөрийн баруун урд руу байна тийм ээ. Нарийн тээлийн Эх орон нэгдлийн газар одоохон явуул. (Гаднаас Санги орж ирэв. Шоовдор ярьж байна).

	Санги — Шоовдор өвгөөн, Самдан гуай хайчихсан бэ?

	Шоовдор — Байз байз (утсаар) нөхөр минь битгий тайлбар тавиад бай.

	Санги — Шоовдор туранхай годрон. Самдан гуай хаачсан бэ?

	Шоовдор — Сангид байзнаач хар туучий минь (утсаар) үгүй үгүй энд энд ярьж байна. За та одоохон тэр трактор явуул. Хариуцлагатай ярилаа шүү. Таны нэр хэн гэнэ ээ Цоодол гэнэ ээ (цаасан дээр тэмдэглэж утсаа тавиад) ёо ёо

	Санги — Мөн хариуцлагатай ярив аа

	Шоовдор — Хариуцлагагүй дээ яагаа вэ.

	Санги — Цоодол гэж тэмдэглэчхээд санаа нь амарчхаад байгаа шүү. Дараа нь чи мөн олох байх аа. 8 дугаар талбай хэдэн Цоодолтойг нь чи мэдэх үү?

	Шоовдор — За чи битгий улиглаад бай. Одоо 4 талбайтай ярих үлдээд байна. Самдан гуай яваад ирнэ одоо яана. Тэд нар нь намайг ер тоохгүй юм.

	Санги — Чамайг надаас өөр тоох хүн байдаг юм уу?

	Шоовдор — Би чамайг тоохгүй л дээ.

	Санги — Чи үнэнээсээ ярьж байна уу? Тоглож байна уу?

	Шоовдор — Битгий ажилд саад хийгээд бай, чи энд юу хийж яваа юм бэ? цаана чинь 3 дугаар талбай дээр ус тасраад байна. Тэмээгээ хөтлөөд 40-ийнхээ хоёр бетоныг тэгнээд яв.

	Санги — Ус, ус, ус түлшгүй баларсан газар шүү. Манай Бат-Өлзийд бол хаяагаар нь Орхон урсаад нэг хаяанд нь мод багсайгаад л өвсөн дотор нь чам шиг юм цухуйхгүй шүү дээ. 

	Шоовдор — Тийм ээ даан ч гаднаа түлээгүй, гэртээ усгүй, хашаандаа өвсгүй байдаг нь тоогүй.

	Санги — Наадах чинь юу гэсэн үг вэ? Сайхан мэдээрэй чи, бүхэл бүтэн сумын ардыг доромжилсон шүү.

	Шоовдор — Хохь чинь чиний муугийнх

	Санги — Чи манай суманд очоод үз.

	Шоовдор — Үзээд яах вэ, дээ чамайг л хараад л боллоо, чи сумаа төлөөлж харуулж байгаа юм чинь ёстой чам шиг залхуу хүн болсон д орвол...

	Санги — Чам шиг говийн хүн болсонд орвол хангайн юу гэдэг билээ.

	Шоовдор — Ёстой чи өөрөө хангайн бух гээд (Сангийг алгадав)

	Санги — Чамайг дээ (гээд уурлан сандал шүүрч далайна)

	Шоовдор — Самдан гуай (гээд ширээний цаагуур оров.)

	Санги — Инээж чи намайг цохино гэж бодов уу?

	Би чи биш шүү дээ.

	Шоовдор — Чи намайг алаад аль, алаад аль (уйлна.)

	Санги — За боль битгий уйл. Битгий уйл алгадахыг нь чи алгад уйлахыг нь би уйлах ёстой биш үү.

	Шоовдор — (уйлангуутаа) чи намайг сандлаар цохих гэсэн тэгээд алчихвал яана.

	Санги — Ёстой доо за боль битгий уйл, би чамайг хаанаас цохих вэ?

	Шоовдор — Чиний нөгөө надад хайртай чинь аль вэ. 

	Санги — Ёстой тийм за боль (Шанаганд ус хутгаж ирээд) за нүүрээ угаачих. 

	(Санги гар дээр нь ус хийж Шоовдор нүүрээ угаана) газар хэмжиж явахдаа би дандаа чиний гар дээр ус хийж өгдөг байж билээ. Дараа нь чи миний гар дээр (гаднаас Гаамаа орж ирнэ)

	Гаамаа — За энэ чинь юу болж байгаа нь энэ вэ?

	Санги — Юу болох вэ дээ социалист ёсоор хамтарч амьдрах туршлага явагдсаар байна. (Шоовдор нүүрээ арчихаар орно)

	Гаамаа — Туршлага туршлага дандаа туршлага.

	Санги — Арвайн талыг эхлээд хэмжихэд хязгааргүй юм шиг л байсан, байдаггүй шүү, сар гаруйхан хоноод дуусчихдаг байгаа.

	Гаамаа — Урагшгүй амьтан.

	Санги — Дахиад 1 сар хэмжих газар байсан бол ч өдийд Санги хүү...

	Гаамаа — Санги чи мэддэг ч болоосой. Энэ Арвайн тал ёстой нэг үзээгүй юмаа үзэж байна даа.

	Санги — Харин ээ бид хэдийн эхэлсэн ажил мөн сүртэй юм болж байна даа.

	Гаамаа — Энэ чинь юу ч биш тариа будаа халиурна, трактор, комбайн дүнгэнэнэ. Барилга байшин сүндэрлэнэ, цахилгаан гэрэл гялалзаад нуур ус яралзаад...

	Санги — За за мэднэ мэднэ. Самдан гуай уйдах дээрээ намайг онгируулах гэж ярьдаг үгнүүд л байна.

	Гаамаа — Онгируулах гэж үү. Тэгвэл Санги минь чамд ямар хүсэл мөрөөдөл байдаг вэ?

	Санги — Би мөд бүтэхгүй хүсэл мөрөөдөл боддоггүй. Хүсэж л байдаг хүслээ сэмхэн биелүүлж л байдаг.

	Гаамаа — Биелүүлж л байдаг гэнэ шүү, нэрэлхүү ч эд бол доо. Харин Самданы хүсэл биелэгдэж байгааг харж байгаа биз(гээд хагалж байгаа талбайг заана)

	Санги — Миний хүсэл яаж биелэгдэж байгаа нь харагдах ч үгүй, тэр бүхэнд харуулах ч үгүй

	Гаамаа — Харуулъя ч гэсэн байхгүй юм чинь дээ.

	Санги — Тэгвэл чи намайг мөнгөө хурааж байгаад юу авсан гэж бодож байна.

	Гаамаа — Юу л гийгүүлэв гэж чихэр авч Шоовдорыг дайлсаар байгаад л дуусаа биз.

	Санги — Тийм биш ээ. Уянгын артелийн хийцтэй хоёр сайхан эрээн авдар авсан.

	Гаамаа — Чи тэр хөндий авдарт юугаа хийгээ вэ.

	Санги — Сааль бэлтгэхээр саваа бэлтгэ гэдгийг мэдэх үү? Бас тэгээд ганцхан сайхан хийцтэй нэгдүгээр зэргийн эрээн гэрийн мод захиад урьдчилгаа мөнгийг нь өгчихсөн гэж байгаа.

	Гаамаа — Тэр чинь зөв дөө, түүнийгээ авчраад Арвайн тал дээр барьчихдаг юм.

	Санги — Тэр дэмий ямар тарвага биш усгүй, мод ч үгүй хувхай талд уу? Би аль эрт Орхоны зах дээр шав тавьчихсан.

	Шоовдор — (орж ирээд) баруун талаас нөгөө танай нутгийн өвгөн ирж явна. Зүүн талаас машин ирж явна. Бодвол Осор гуай байх шүү. (тэр гурав асраас гарч шагайж харна)

	Гаамаа — Нээрээ Тавхай гуай байна.

	Санги — Ямар Тавхай

	Гаамаа — Яагаа вэ өнөө халзан Тавхай гуай

	Тавхай (Орж ирээд). За аятай юу багачуул минь

	Цөм — Аятай. Тавхай гуай сайн уу?

	Тавхай — Аятайгаа бүр хатаад байна.

	Гаамаа — Яачих аа вэ? Бас л нөгөө зээрд морио алдчих аа юу?

	Тавхай — Үгүй. Мориноосоо хоёр дахин унаад арай л амиа алхсангүй, трактороос үргээд...

	Гаамаа — Та трактороос холуур тойроод явахгүй яагаа вэ!

	Тавхай — Хүн гэдэг бас хөгширсөн хойноо саваагүйг сурдаг байна шүү, тэр газрын хөрс эргүүлж байгааг нь хармаар санагдаад болохгүй юм.

	Санги — Урамтай байна уу?

	Тавхай — Сарлагийн бух шиг булай тамтаг юм даа. Хайран эрүүл газрын хөрс, байдаггүй шүү. За тэр ч яах вэ би та нартай хэрэгтэй ирлээ.

	Тавхай — Та нар махаар хэцүүдэж байна уу? Ах нь та нарт маргааш хоёр хонь нутгийн ханшаар туугаад ирэх үү? Эсвэл эд бад хийчхээд мах болгочхоод ирэх үү?

	Санги — Мах болгочхоод ир!

	Гаамаа — Хэрэггүй

	Тавхай — Хамаагүй арьс толгой шийр нь гэдэс дотортойгоо бол туугаад ирье.

	Шоовдор — Ахаа та юундаа тэвдээв, тооллого болтол яагаа, ч үгүй шүү дээ.

	Тавхай — Тийм биш ээ хүү минь зүгээр та нарыг цалинтай ажил хийж байгаа нутгийн хүүхдүүд л гэж...

	(гадаа машин, дуугарч Осор хүү Викторын хамт орж ирнэ)

	Осор — За аятай байцгаана уу?

	Цөм — Осор гуай сайн ирэв үү?

	Осор — Тавхай гуай аятай юу? Энд ажил хийдэг болсон уу?

	Тавхай — Аа үгүй чиш зүгээр шахам явна.

	Осор — За танилц, энэ манай хүү Виктор гадаадад сурч ирээд Арвайн талд юу болж байгааг сонирхож яваа хүн дээ.

	Виктор — Виктор (гэж нэрээ хэлж гар барилцав)

	Осор — Энэ Санги, энэ Шоовдор, эрээн мод барьдаг залуучууд, энэ Гаамаа дэвтэр хөтөлж бичдэг бүсгүй, миний хүү таних бил үү? Нөгөө хоршооны Мижидийн.

	Виктор — Санахгүй байна, (Гаамаа Виктор нар дургүй хүйтнээр гар барилцав).

	Осор — Аргагүй байх даа чи бага байсан.

	Тавхай — Ийм сайхан эр болох гэж, эрдэм боловсрол ч жигтэйхэн их сураа л биз дээ.

	Виктор — Та нарын тухай аав надад хэдэн өдөр л яриад сүр бадруулаад байдаг. Тэгээд та нар чинь нэг гагаас хэчнээн центнер тариа авах гэсэн гарцаагүй болзолтой улс вэ дээ.

	Гаамаа — Тэр нь бүү мэд, тариад л үзэх санаатай.

	Виктор — Өөрөөр хэлбэл азаа үзэх гэж байгаа улс шив дээ.

	Тавхай — Ёстой л тийм (бахдалтай инээж) Мөн ухаантай ярьж байна аа, ах нь бүх насаараа Арвайн талыг хэрж давхилаа. Урьд Бэлэгт наймаа...

	Осор — Тавхай минь чи тэр Билэгт наймаагаа март, цагийн юм цагтаа одоо өөр цаг, өөр үе.

	Виктор — Тийм ээ өөр үе, гэхдээ газар нь эмнэг, хүн нь эмнэг, трактор машин нь эмнэг үүний чинь азаа үзсэн ажил гэдэг юм. Аав минь.

	Тавхай — (Тачигнатал инээж) Ваа тархи мөн олж хэлэв ээ

	Гаамаа — Эмнэгийг чинь эмээллээд сургана гэж байдаг шүү.

	Виктор — Сургадаг улс нь хэн болохоос шийдэх хэрэг, гадаад оронд ийм ажлыг чинь урьдчилан Шинжлэн судалж тооцоог нь гаргачхаад гарцаагүй ашигтай болох юм гэдэг нотолгоо дээр хийж байгаа юм. Тэр хар практикаар зүтгүүлдэг цаг өнгөрсөн шүү дээ аав минь.

	Тавхай — Хар практик гэнэ шүү. (Улам инээж) Мөн хурц хэлж байна аа. 

	Осор — Би ч хар практик байж, зөвлөлтийн мэргэжилтнүүдийн болоод Самданы тооцоо хийж шинжилснээр бол... 

	Виктор — Самдан, Самдан дөнгөж техникумын боловсролтой хүн юу гавих вэ дээ. (Самдан гаднаас урагш муутай царайтай орж ирэв)

	Осор — За Самдаан ажил ч нэг буцалж байх шив.

	Самдан — Овоо л байсан сан өнөөдөр тун урагшгүй аравдугаар талбай дээр хоёр трактор зогсчхоод хөдөлдөггүй.

	Осор — Тэгээд засаж байна уу?

	Самдан — Оролдоцгоож л байна. Тэдний маань мэддэг нь хүрэхгүй гайхаш бодоод Хар хорины аж ахуйгаас механик урихаар явлаа.

	Тавхай — Хар хорин мөн ч зайтай байна даа

	Осор — За Самдан хүү минь танилц. Манай хүү Виктор

	Самдан — Самдан (гээд гар барилцав).

	Виктор — Тракторчид чинь шинэ улс уу?

	Самдан — Тийм ээ ихэнх нь шинэ.

	Виктор — Ер нь хөрсний нь байдал чулуутай муухан газар юм аа даа.

	Самдан — Тийм ээ сийрэг хар хүрэн хөрс.

	Виктор — Жилдээ хэчнээн см чийг буудаг газар вэ?

	Самдан — Муухан муухан.

	Тавхай — Би энд төрөөд өсөөд одоо үхэх шахаж явна. Жилийн жилд гандуу байдаг газар даа.

	Виктор — Урьдчилсан туршлагын тарилт олон жил хийсэн үү?

	Самдан — Нэг ч хийгээгүй

	Виктор — Хаанахын ямар төрлийн үр гүйцэд боловсорч байгаа нь шилэгдэж мэдээгүй юм шив дээ.

	Самдан — Үгүй (гээд л толгой сэгсрэв)

	Виктор — Хөрсний гидрогеологийн шинжилгээ лабораторийн шинжилгээ хийлгээгүй юм уу?

	Самдан — Нарийн хийгдээгүй юм. 

	Виктор — (Урт санаа алдаж) Тийм байдаг байж ээ хөөрхий (гээд янжуур гаргаж асаав).

	Санги — Ахаа та агрономи уу?

	Виктор — Үгүй барилгын мэргэжилтэн

	Санги — Манай энд олон сайхан шинэ барилга баригдах гэж байгаа шүү дээ. Тэгээд та...

	Виктор — Тийм ээ овьёос агуулах хэдэн саравч баригдах юм. (гадаа хүн чанга хашхирах дуу гарна)

	Адъяа — (Гадаа) Зальт Самдаан чи байна уу? Та нар гараад ир.

	Осор — Хэн бэ?

	Гаамаа — Самбуу гуай Адъяагаа алдаад хоёр хонож байгаа гэсэн, Адъяа шиг байна (гаднаас Адъяа согтуу орж ирээд тэдний дунд ганхан цөмийг нь ажиглан харна)

	Адъяа — Мөн дөө та нар намайг мэхэлж тэмээ хөтлүүлж модонд явуулчхаад Сангийг минь ус зөөгч болгочхоод эндээ овоорч бие амар сууцгааж байна уу?

	Самдан — Чи яагаад тэр ажил хаясан бэ?

	Адъяа — Аль вэ чиний нөгөө газар хэмжигчээр авсан чинь. Чиний нөгөө тракторын курст явуулна гэсэн чинь аль вэ?

	Осор — Өдийгөөсөө архи уугаад задарсан тархи

	Адъяа — Чам шиг хоцрогдсон юм намайг захирдаггүй юм. Чи сохор практик гэдгээ мэддэг үү?

	Виктор — Сэргийлэхэд хүргээд өгчих, яасан танхай залуу вэ?

	Адъяа — Юу? Та чинь хэн бэ? Арвайн талд тэнгэрээс унасан эрдэнэ шиш гэдэг юм чинь биш биз.

	Гаамаа — Адъяа, Адъяа миний дүү унт! (Гаднаас Самбуу өвгөн орж ирнэ).

	Адъяа — Өө хөөрхий Самбуу гуай минь ирлээ. Та муу дүүгээ уучлаарай.

	Тавхай — Одоогийн хүүхдүүд гэдэг эвдэрч гүйцэж тэгээд бас...

	Адъяа — Яана гэнэ ээ би эвдэрсэн бол чи л эвдсэн байж таарна даа.

	Тавхай — Адъяа минь чи мөн томоогүй байна даа.

	Адъяа — Томоогүй хүүхдийг тоншдог завгүй хүнийг залгидаг шулаач чи үүгээр юу хийж яваав? Дахиж намайг шулна гэж битгий санаарай.

	Тавхай — Адъяа хүү минь тийм зүггүй юм битгий ярь. Чи хүний үнэргүй юм ярьж байна.

	Адъяа — Би хүний үнэргүй байна уу? Тийм ч болог нэгэнтээ хүний үнэргүй болсон хүн наймаагаа будна даа. Миний мөнгийг буцаагаад аль.

	Тавхай — Адъяа хүү минь чи дэндүү согтож унт унт, за ах нь буцах юм байгаа даа (гээд өндийв).

	Гаамаа — Тавхай гуай сууж цай уугаад явахгүй яагаа вэ?

	Тавхай — Зүгээр, зүгээр хүү минь орой болох нь (гарав)

	Самбуу — Осор минь тэр зогсчихсон тракторыг нь үзээд өгөөч

	Самдан — Тэгье, Осор гуай би хамт явъя (Осор, Виктор, Самдан гурав гарав).

	Самбуу — (Ууртай байдалтай) Усаар тасарчээ.

	Санги — Аа тийм (гээд гарав).

	Гаамаа — Хэний янаагүй хоол ундаа бодъё. (гээд гарав. Утас дуугарав, Шоовдор утас авч)

	Шоовдор — Байна аа Шоовдор газар хуваарилалтыг бид мэдэхээс бусад бух ажлыг нь Хүрэмтийн станц мэдэж байгаа юм шүү дээ. Тийм танай дээр Хүрэмтийн социалист хөдөлмөрийн бригад...

	Адъяа — Шоовдоор чи Хүрэмтийн социалист бригадаар битгий гайхуул. Манай улсын анхны хөдөө аж ахуй дээр буй болсон Хар хорины бригад. Тарагтын анхны адууны бригад гэж мэдэх үү?

	Шоовдор — Адъяа битгий хашхираад бай. (утсаар) Самдан гуайг ирэх дээр ярья, 

	Адъяа — (Хашхиран дуулах нь)

	 

	Өлөн сүвээ нь хонхойгоод

	Өлсөө юу даа морь минь

	Үүдэн шүд нь онгойгоод

	Өтлөө юу даа хонгор минь

	 

	Шоовдор — Адъяа дуугүй бай.

	Адъяа — Чи миний дууг хорихгүй. Миний амьдралыг ч мэдэхгүй, эцэггүйд минь эцэг болсон Самбуу гуай л намайг мэднэ, захирна.

	Самбуу — Дуугүй бай.

	Адъяа — За тэр дуугүй байя. Миний Самбуу гуай намайг уучлаарай.

	Шоовдор — Мэдлээ баяртай (гээд утсаа тавив) (тэд явцгаана)

	Виктор — Аав минь та нар, баахан тариа мөнгөө газар булчхаад л дараа нь Арвай хээрийн тэнгэр хараад залбираад сууна гэдгээ мэдэж байна уу.

	Осор — Ухаантай нь ганцхан чи биш, энд чинь Зөвлөлтийн нөхөд оролцож тусалсан юм. Чи Самдан хүүд мэдэх юм байвал туслах байсан. Зөвлөх байсан.

	Виктор — Тэр нөхөртэй чинь сэтгэл нийлдэг хол байх аа. 

	Осор — Тийм дээ чи Тавхайтай л сэтгэл нийлсэн, харин тэр согтуу хүү чамайг нэг олж хэлсэндээ.

	Виктор — Таныг ч бас оносон л байх.

	Осор — Ер нь үзсэн харснаа голж чамлахаас юу сурсан хүн бэ чи хуруугаа нэмээд аль.

	Виктор — Таныг дагаж худлаа магтах юм уу?

	Осор — Ямар байгаад ямар болсныг чи мэдэхгүй болоод тэр.

	Виктор — Та хэтэрхий хойшоо хараад суудаг байж л дээ.

	Осор — Хойшоо харахгүй бол урагшаа явдаггүй юм хүү минь, 

	Виктор — Аав минь больё. Огт санамсаргүй тохиолдол болоод ийм юм болжээ.

	Осор — Юу нь санамсаргүй тохиолдчихов, халуун өвчин үү, ёстой нөгөө халуун толгойтой сэхээтэн гэдэг чинь чи.

	Виктор — Аав минь та бид хоёр бие биеэ ойлголцохгүй, больё.

	Осор — Чи дахиж үүгээр битгий үзэгд. Амьтны доог болно.

	Виктор — Яаж байгаа нь тэр вэ? Харин би өдөр бүр очиж байх санаатай байна.

	Осор — Чи бүр буц. Хот орсон чинь дээр.

	Виктор — Таны нөгөө намайг энд байлгаж ажиллуулна гэсэн чинь яалаа.

	Осор — Тэр овьёосны саравчийг бид чамгүйгээр барьж дөнгөнө.

	Виктор — Үгүй аав минь та учрыг нь мэдэхгүй байна.

	Осор — Хүү минь чи миний энэ дотор юу болж байгааг мэдэж байна уу.

	Виктор — Аав минь та миний дотор юу болж байгааг мэддэг ч болоосой. (Тэр хоёр явж орно. Араас нь Санги, Шоовдор хоёр орж ирнэ)

	Санги — Чи одоо хүртэл миний занг мэддэггүй хөшүүн

	Шоовдор — Аа чи ч гэсэн миний занг мэддэггүй онгироо

	Санги — Би ер нь говийнхны аашинд дургүй.

	Шоовдор — Би ч гэсэн хангайнхны аашинд дургүй.

	Санги — Чи говийн чулуу, таг, таг гэж модоор цохино.

	Шоовдор — Чи намгийн нялцгай шавар

	Санги — Яана гэнэ ээ хө чи (гээд рейкээр далайна)

	Шоовдор — Чи яах вэ цохь л доо.

	Санги — Би хаанаас цохих вэ дээ.

	Шоовдор — Аа чи хулчийв уу?

	Санги — Чамайг цохихоос ч хулчийхгүй байна даа. (Зүгээр сангийн мод хугалчихвал яана гэж хулчий лаа. Хоёулаа тачигнатал инээнэ)

	Шоовдор — Нээрээ Санги минь чи хачин эр юм аа.

	Санги — Чи бүр хачин хүн.

	Шоовдор — Хачин гэхээс энэ Самдан гуай чинь Хүрэмтийн голын эргийг маргааш хэмжих гэнэ яах нь вэ?

	Санги — Самдан гуай л хойно санаачилга л биз, хэмжиж л байг Санги хүү баярлахаас гомдохгүй.

	Шоовдор — Би юунд баярлах вэ? Нэмэгдэл ажил гарч байхад

	Санги — Нэмэгдэл ажил хамаагүй, нэг сайн тал байгаа юм. Тэр нь нууц (Санги, Шоовдор хоёр гарна. Араас нь Самдан Гаамаа хоёр орж ирээд таг чимээгүй сууцгаана)

	Самдан — (Хөгжмөө маш зөөлөн дарж дуулах нь)

	Тэнгэрийн хаяа цэлийсэн

	Арвайн тал нь өргөн дөө

	Тэнүүн хонгор сэтгэлдээ

	Ганцхан намайгаа багтаагаач

	Гаамаа — (Зөөлөн, хариу дуулах нь)

	Тэнгэрийн хаяа цэлийсэн

	Арвайн тал нь хязгаартай даа

	Тэнүүн хонгор сэтгэлд минь

	Ганцхан тэр минь багтсан юм даа.

	 

	Самдан — 

	Хойд уулын хормой чинь

	Арвин болоод цэлгэр дээ

	Хонгор ариун сэтгэлдээ

	Ганцхан намайгаа багтаагаач

	 

	Гаамаа — 

	Хойд уулын хормой нь

	Арвин ч гэсэн хязгаартай

	Хонгор жаахан сэтгэлд минь

	Хоёр хүний зайгүй дээ.

	 

	Самдан — (Хөгжмөө зогсоож) Хачин юм даа би тун ч нэг ойлгохгүй юм.

	Гаамаа — Тийм ээ та хоёр аль, аль нь намайг буруу ойлгож явсан улс.

	Самдан — Учир нь даанч олдохгүй юм даа.

	Гаамаа — Гайгүй удахгүй олдоно. (тэр хоёр явж орно)

	 

	
ГУРАВДУГААР ҮЗЭГДЭЛ

	 

	Үдэш. Арвай хээрийн талд атар газар усжуулахаар суваг татаж байгаа олон залуучууд атрын тухай дуулах дуу хангинаж, алсад чийдэнгийн гэрлүүд гялалзаж тайзны нүүрт 69 машины өмнө барьсан майхны аманд тавьсан телефонтой ширээний ард Шоовдор сууж суваг малталтын явцыг бүртгэн бичиж дуу аялан сууна Шоовдор босож суниагаад алсын дуу чимээг ажиглан байна.

	Шоовдор — Арвайн хөндийг ч доргитол дуулж байна даа. Анхандаа ганцхан Самдан гуай дуулж ирсэн юм. Дараагаар нь бид долоо дуулж ирсэн. Одоо гурван мянган хүн дуулж байдаг, дараагаар нь манай улсын тал хөндий бүр

	 

	Атрыг зориод

	Ажлыг шамдаад

	Хөдөөгийн тэр сайханд

	Хөгжилдөхөөр бид явцгаалаа.

	 

	(Утас дуугарав)

	Шоовдор — Байна аа. Шоовдор байна. Самдан гуай байхгүй. Харин хүн явуулсан олоод ирэхээр нь яриулъя. (Утас тавина). Хаачдаг нөхөр вэ дээ. Ойрдоо бүр царай алдаад л хамраа унжуулчхаж. Би л ийм том ажил удирдаж яваа бол өдийд Онгийн гол шиг яралзаж, Орог нуур шиг гялалзаж яваа. (Виктор орж ирнэ)

	Виктор — Шоовдор оо дүү минь танайхан хаачсан юм бэ?

	Шоовдор — Танайхан гэдэг чинь хэн бэ? Та тодорхойхон хэлчих

	Виктор — Яагаа вэ танайхан

	Шоовдор — Манайханд чинь би ч багтдаг юм шүү дээ. Аав чинь үү?

	Виктор — Биш ээ за тийм аав.

	Шоовдор — Ийм том болсон хүүхэд ааваасаа төөрчхөөд аав гэж явах чинь эвгүй юм биш үү?

	Виктор — Чи байз л даа, би барилгын нэмэгдэл ажилчин элсүүлж авахаар энд явж байна.

	Шоовдор — Аа овьёосны саравч барих уу? Манайхаас сайн ятгавал Гаамаа л магадгүй (Осор орж ирнэ)

	Осор — Юу Гаамаа л магадгүй гэж? Хүү минь ажилчин элсүүлэх санаатай яваа юм бол энэ үймж байгаа гурван мянган залуучуудын дотор оч. Гар сэтгэл нийлсэн бусдын байгууллага руу битгий санаархаж яв. Гаамааг чинь би хот орчих гээд байхаар нь хоёр өдөр ятгаж байж авсан юм. Уг нь тов хийсэн тоо бүртгэгч байгаа юм шүү.

	Виктор — Та ятгасан юм гэж үү?

	Осор — Тийм дээ олон мэднэ.

	Виктор — Ээ гялай яасан сайн юм бэ? (гэж гарч явна)

	Осор — Юу чинь гялайчхав аа? Үгүй та минь ээ манай ээ хүү галзуурчхаж, энэ Ази, Европын агаар солилтоос болж гэнэт, гэнэт солиордог өвчин лав байдаг байх шүү.

	Шоовдор — За хөөрхий Самдан гуай ч лав Гаамаагаа ч алдах бололтой.

	Осор — Тэгж ярихгүй хүү минь, би намын хороогоор орно (явна)

	Адъяа — (Амьсгаадан гүйж ирээд) Самдан гуай олддоггүй, кино дээгүүр явлаа. Үдэшлэг дээгүүр явлаа, олддоггүй.

	Шоовдор — Яасан урагшгүй нөхөр вэ? чи

	Адъяа — Өөрөө яваад үзэхгүй юу. Гурван мянган хүн бужигнаж байгаагийн дотроос ганц хүнийг эрээд олох байх аа бас.

	Шоовдор — Чанга дуудахгүй юу.

	Адъяа — Дуудаад үзсэн чинь бүүр дэмий юм. Самдан гуай гээд дуудсан чинь тал талд арав хориороо аа гээд бүр тархи эргэчхээд ирлээ.

	Шоовдор — Үгүй тэгээд төвөөс мэдээ нэхээд байна. Одоо яана.

	Адъяа — Би нэг бригадын даргатай уулзаад мэдээ олоод ирсэн.

	Шоовдор — Юу гэж байна.

	Адъяа — Өнөөдөр нийтдээ арван таван мянган метр суваг татсан түрүүлсэн бригад баруун Баян улаан сумын Чойбалсан нэгдлийнх найман зуун метр, өнөөдрийн аваргаар Баруун Баян Улаан сумын Чойбалсанч нэгдлийн Дорж гэдэг хүн 30 метр ухжээ. Мундаг хүн шүү.

	Шоовдор — Энэ худлаа. Чи л лав буруу дуулсан байх.

	Адъяа — Би буруу дуулаагүй яг тэмдэглээд авсан юм чинь.

	Шоовдор — Тэгвэл цаад нөхөр чинь худлаа мэдээ гаргаж сурчихсан хуучтай эр юм даа (Гаднаас Самдан орж ирнэ)

	Шоовдор — За тэр дээ чиний нөгөө олоогүй хүн чинь аль вэ. Ороод ирлээ.

	Адъяа — Байхгүй л байсан даг.

	Самдан — Хүрэмтийн станц ороод дөнгөж сая ирлээ.

	Шоовдор — Хотоос мэдээ нэхээд ийм юм гаргачхаад байна.

	Самдан — (Үзээд) биш ээ наадахыг чинь өгөх юм биш.

	Шоовдор — (Адъяад) За би хэлээгүй юү худлаа мэдээ гэж

	Адъяа — Томоотой бололтой хүн мөртөө яасан шийдчихсэн нөхөр вэ?

	Самдан — Энэ чинь дөнгөж өнөөдрийн мэдээ байна... Нийт долоо хоногийн дүнг шаардаж байгаа юм

	Шоовдор — Долоо хоносон гэж үү.

	Самдан — Чамайг цаас телефонтой ноцолдсоор байтал 7 хоног. Хугацаа ч дууссан. Ажил ч төлөвлөснөөсөө давсан.

	Адъяа — Тэгээд одоо бид нар юу хийх вэ?

	Самдан — Бид нарт бас шинэ ажил гарсан... Аа чиний хувьд гэвэл чи одоо Хар хорин орно доо..

	Адъяа — Ээ гялай тракторын курст үү?

	Самдан — Шоовдороо чи дуулав уу? (Шоовдорыг барьж аваад үнсэнэ.) Ээ гялай ээ гялай (Энэ үед Самбуу харж зогсоно)

	Самбуу — Энэ золиг чинь яачхав

	Адъяа — Самбуу гуай минь ээ мөнгө мөнгө хэрэгтэй.

	Самбуу — Тэгж задарна байх аа чи

	Адъяа — Үгүй Самбуу гуай хоёулаа яриа байна.

	(Адъяа Самбуу хоёр гарна)

	Самдан — Одоо Адъяа биеэ даасан том эр болсон найдаж болно.

	Шоовдор — Самдан гуай Улаанбаатар (Самданд утасны харилцуурыг өгнө)

	Самдан — Арвайн талын сувгийн штабаас ярьж байна аа. Газар зохион байгуулагч Самдан, та нар хороо, гүйцэтгэх захиргаатай ярихгүй яагаа вэ? Тэд тодорхой мэдэж байгаа юм сан. Тийм байх аа, зарим нь энд явж байсан. Тийм ээ тийм ээ за хорин гурван сумын гурван мянган залуучууд 7 хоног ажиллаж Хүрэмт, Уртын голуудыг нэгтгэж түүнээсээ усжуулах суваг 70 км татлаа. 54878 куб метр шороо гаргаж зуун гучин найман куб метр чулуу өрж ус хуваарилах толгойн боомт барьж бүгд 552274 төгрөгийн ажил хийлээ. Энэ ажилд Баянгол, Төгрөг, Нарийн тээл, Жаргалант, Өндөр-Өнц, Уянга, Дэлгэрэх мэтийн сумдын залуучууд гарамгай ажилласан Өнөөдөр Хүрэмтийн станц 500-аад үр суулгаж дууссан. Усан техник агро-техник нар маргааш өглөө усаа тавихаар шийдсэн (Самданыг утсаар ярьж байх үед Виктор, Гаамаа нар ирж зогсоно) Тийм ээ намар тийшээ Хүрэмтийнхээ усан даланг байгуулж усан сантай болох бололцоо дүүрэн байна... Одоо юу...манайхан бэлэн гидрогеологийн шинжилгээ нь дууссан юм гэнэ, Бид бэлэн, маргааш өглөө ус тавихтай зэрэг хөдөлнө намын хороо, гүйцэтгэх захиргаанаас үүрэг авсан Алтан талд Онгийн гол тийм ээ. (Утсаа тавина.)

	Шоовдор — Маргааш хаачих гэж...

	Гаамаа — Би мэднэ ээ. Алтан талыг хэмжих нь, Онгийн голыг татах нь тийм үү?

	Санги — Би аль эрт мэдсэн юм аа. Онгийн голыг Ноён уулын өврөөр оруулаад Алтан талаар урсуулна тэгэхээр нөгөө сэр сэр урсаад байдаг нь.

	Онгийн минь голоо гэж байдаг чинь үгүй болно доо Гаамаа минь

	Гаамаа — Онгийн ус чинь Алтан талд ч хүрэлцэнэ, манай баян голд ч хүрнэ

	Шоовдор — Танай сум хүрдэг юм уу?

	Гаамаа — Харин яагаа вэ (гээд дуулах нь)

	 

	Сэр, сэр урсаад байдаг нь

	Онгийг минь голоо хө

	Шинэхэн цагийн барилгууд ярайгаад

	Нэгдлийг минь төвөө хө хө

	Тал дундуур урсаад байдаг

	Онгийн минь голоо хө

	Тал дүүрэн бэлчээд байдаг нь

	Нэгдлийн минь сүргээ хө хө 

	 

	Санги — Тал дүүрэн бэлчдэг гэнэ шүү. Ёстой даруу биш дуу байна.

	Гаамаа — Санги минь манай Баянгол нэгдэл энэ онд мал өсгөж улсын төлөвлөгөөг 6000 шахам малаар давуулан өсгөснийг чи мэдээгүй юү?

	Шоовдор — Сувгийн ажил д ч гэсэн Баянгол, Төгрөг гээд л...

	Санги — Мал өсгөхөөр ч манай Бат-Өлзий дутуугүй, сувагт оролцоход ч та нараас дутахгүй, аа харин саяын Өвтийн давааны зам заасан найман зуун залуучуудыг хаанаас гарсан гэж бодно Ганцхан манай сумынхны гавьяа гэж хэлбэл арай хэтрэх биз. Аа харин... 

	Гаамаа — Худлаа

	Самдан — Нээрэн Өвтийн давааны ажилд сайн орсон юм шүү?

	Санги — Мэдэв үү аавын хүүхдүүд алагтай, цоохортой цөмийг нь над шиг юм гэж битгий бодоорой.

	Самдан — Санги ч шал өөр болсон шүү дээ.

	Санги — Аа яа яа боль боль Самдан гуай (нүүрээ дарна)

	Самдан — Яаж байна.

	Санги — Аяг й болж байна. (явна Осор гаднаас ууртай байдалтай орж ирнэ)

	Осор — (Гаамааг) чи ер нь яасан тогтворгүй хүүхэд вэ улааныг үзэж урваад, шарыг үзэж шарваад...

	Гаамаа — Би яагаа вэ. 

	Самдан — Юу болов оо Осор гуай?

	Осор— Чи ч гэсэн дээ хө заримыг нь тракторын курст явуулаад заримыг нь барилгын анги руу тараагаад гар сэтгэл нийлсэн байгууллагаа бутраагаад

	Самдан — Хэн барилгад очих гээ вэ? Юу болж байна.

	Шоовдор — Байз, байз хэн ч барилгад очихгүй өгөх ч гүй. Осор гуай будилж байгаа юм.

	Осор — Чи саяхан юу гэж байлаа. Одоо бас буцна уу? Би одоохон намын хороонд орно (Виктор орж ирнэ)

	Виктор — Аав та аймаг орох нь уу. Хамт явъя.

	Осор — Тэгнэ байх аа. Чи тэр чулуу ачдаг төмөр дэвш дээрээ яв. Чамд Гаамаагаа өгөхгүй өөр тоо бүртгэгч ол.

	Виктор — Аав минь ээ. Та Гаамааг би ятгаж энд оруулсан юм гэж хэлсэн биз дээ.

	Осор — Тийм тэгэх тусмаа чамд ятгагдаж барилгад очихгүй, харж л байгаарай чи. (гээд явна)

	Гаамаа — Одоо л ойлгогдож байна.

	Шоовдор — Би зөв таажээ. (гайхаж зогссон Самданыг сэмхэн дугтарч энэ хоёрын дэргэдээс зайлуулан, Гаамаа Виктор хоёр үлдэж нэг хэсэг дуугүй зогссоноо дараа)

	Виктор — Ичгүүртэй мунхаг юм бодсоны минь уучлаарай

	Гаамаа — Надад энэ хэдэн үг чинь хэрэгтэй байсан юм, эхлээд болих юм бичсэн нь миний ч буруу (тэр хоёр далд орно. Санги гэтэж гарч, ирнэ), 

	Санги — Энэ хоёр чинь хэн бэ? Гаамаа шив дээ... Энэ амьдрал заавал нэг санаагүй бодоогүй талаар нь зөрдөг гээч. Үгүй арга ч үгүй юм байх даа Хүрэмтийн гол л харсаар байхад газрын өөд урсдаг болж байхад хүн ч...

	(Самбуу, Адъяа нар ирнэ)

	Самбуу — За чи тэгээд хичээлтэй махруун сурна шүү дээ.

	Адъяа — Тэгэлгүй яах вэ.

	Самбуу — Хальт мулт ирээд л тарианы талбай дотор туурай нь мултарчихсан сарлагийн бух шиг нэвсийж харлаад хэвтээд байвал тусгүй шүү дээ.

	Адъяа — Хаанаас даа.

	Санги — Та нар унтах юм биш үү, үүр цайлаа маргааш эрт хөдөлнө шүү (тэр гурав майханд орцгоов Осор тэргээ тойрч гарч ирэв.)

	Осор — Маргаашийг бодохоор баярлаад хөгшин миний зүрх хөөрөөд байх шиг манай хүүг бодох дээр уур хүрээд хамаг бие чичрээд нойр хүрдэггүй тэргэндээ орно. Виктор Гаамаа хоёр ирж машины нь өмнө гар гараа барилцан зогсоно)

	— Виктор — Арвайн талд ч орон сууц, янз бүрийн барилга босгондоо, алтан талд ч бас л барих болох байх. 

	Гаамаа — Тэгээд аав аймаг дээр, чи Арвайн талд би алтан талд суудаг байжээ.

	Виктор — Одоо цаг манай үе ийм сонин мөртөө сайхан гээч, хол мөртөө ойрхон завгүй мөртөө чөлөөтэй өнөөдрөөс маргааш өөр, маргаашаас нөгөөдөр өөр, чи маргааш өглөө Арвайн талыг... (Машины гэрэл астал гэрэл дотор байсан Виктор, Гаамаа хоёр нүүрээ буруулав)

	Осор — Уваа тархинууд (гээд гэрлээ түргэн унтраав. Гаамаа, Виктор хоёр хамт зөөлөн дуулж явна)

	 

	Уужим өргөн алхаагаар

	Урагшилж яваа эх орон минь

	Саруул баян талын дээгүүр

	Сайхан амьдрал минь цэцэглэж байна.

	Атрыг зориод

	Ажлыг шамдаад

	(Тэр хоёрын араас Осор харж энэ үед үүр цайж эхэлнэ) 

	Осор — Энэ дууг манай хүү бас сурч дуулах нь байна шүү дээ, сайхан дуу мөн их байдаг даа, энэ дуу шиг ингэж хөгшин залуугүй цөмд нь халддаг хамаардаг дуу огт үзээгүй.

	Шоовдор — (гарч ирээд) Босоорой нөхөд өө. Осор гуай аль эрт босчхож майхнаа буулгая, юмаа ачъя, цөм бужигнаж юмаа ачиж гүйлдэв. (Виктор, Гаамаа хоёр дээр Адъяа Санги хоёр ирнэ)

	Адъяа — Баяр хүргэж гараа барьчихъя, баяртай гээд дахиад барьчихъя, баяртай гээд барьчихъя, балчир дүү чинь курст явлаа. Бригадын төвийн барилга барихдаа байрны арга бодож байгаарай. Одоохондоо ор л багтах нэг л өрөө болно.

	Виктор — Бололгүй яах вэ, Сангид хэдэн өрөө хэрэгтэй вэ?

	Санги — Урьдчилгаа мөнгийг нь өгчихсөн юм байна. Уянгын артель хийгээ биз. Өрхтэй гэрт бүртгүүлж байгаад өрөөтэй байшинд ч нүүж ч магад.

	Гаамаа — Хэзээ бүртгүүлэх гэж? Арвайн талд л амжсангүй дэг

	Санги — Алтан тал гэж бас байна аа.

	Гаамаа — Хай бүү мэд чиний энэ урагшгүйгээр бол ч...

	Санги — Харж л байгаарай алтан талд тохиолдож амждаггүй юмаа гэхэд Харнүдэнгийн тал гэж ханагар тал бас бий.

	Тавхай — (Сандран ирж) Самдаан хүү минь ахад нь чамтай уулзах ажил гараад, 

	Самдан — Юу гээ вэ, Тавхай гуай? 

	Тавхай — Ах нь тэнүүлч ч гэсэн ажигч хүн. Арвайн талыг хараад атаа хүрдэг ч боллоо. Самбууг хараад санаа зовдог ч боллоо. Алсыг нь яривал аймаг оронд минь ч нэмэр, ашгийг нь яривал амин хувьд минь ч тус. Адъяа хүү явах гэж байгаа гэнэ. Ахыгаа оронд нь аваач

	Самдан — Тэгье дээ. Тавхай гуай.

	Осор — Нөгөө дуу чинь Тавхайд хүртэл халдах нь байна шүү.

	Шоовдор — Тавхай гуай манай отрядад орсон хүн нэг дуу заавал дуулдаг юм шүү.

	Тавхай — Хүрэмтийн голын найрыг хэсэж явсан толгой, хүрэн толгойн сүүдрийг хадааж явсан эр дээ хүү минь, заагаад дэмжээд өгвөл хөгшин галуу шиг дуугарахыг л бодъё (цөм шуугилдан инээцгээв).

	Самдан — За цаг боллоо. Арвайн тал ч усаа тавилаа. Алтан талынхан аяндаа мордъё (хөгжим, олноор дуу өрнөн цуурайтаж алсад харагдах хагалсан газрын судал бүрээр ус мэлтийн урсаж ирэв ээ).

	 

	Хөшиг

	Төгсөв

	1961 он Арвайхээр хот

	 

	 

	
“Улсын хэвлэлийн газар” Улаанбаатар хотноо 1967 онд эрхлэн хэвлүүлсэн " ЖИРИЙН ХҮМҮҮС" номын Редакторын үг

	 

	Нөхөр Л. Ванган нь 1951 оноос эхлэн зохиол бүтээл туурвин оролдож эхэлсэн билээ. 1951-1959 он хүртэл өөрийгөө туршин эрэлхийлж, бичсэн жүжиг киноны зохиолууд нь «Урагшлах замд» гэдэг нэртэйгээр тусгай ном болон хэвлэгджээ. Энэ эмхэтгэлд нь «Эмч нар», «Тожоо жолооч» болон Ч. Чимидтэй хамтран бичсэн анхны нь кино зохиол «Сэрэлт» хүүхдийн болон хүүхэлдэйн зохиол дээр эхлэн туршсан «Майга бор цагаан хүзүүт», «Худалдагчийн зүүд» хэмээх жүжгийн зохиолууд нь оржээ. Эдүгээ Л. Ванганы «Жирийн хүмүүс» гэдэг эмхэтгэлийг уншигч олондоо толилуулж байна. Гэтэл энэ хоёр номын хооронд Л. Ванган өөрийгөө үргэлжилсэн үгийн зохиол дээр мөн л туршин сорьсон хэдэн шог өгүүллэгүүд нэг туужийг хамтатган «Эрхий Мажиг» гэдэг нэртэй жижиг товхимол болгон 1966 онд хэвлүүлснийг дурдах хэрэгтэй юм. «Би уг нь драмын театрын найруулагч хүн юм тэгэхлээр хэд хэдэн жүжиг тайзнаа тавьж үзээд сүүлдээ бичигч ч болж үзэж энэ завсар мөн л хэд хэдэн ном бичиж туршиж үзлээ. Ер нь ингэж туршсаар яваад ч чигээ ололгүй өнгөрөх бий гэж бодох юм» гэж нөхөр Л. Ванган ярьдаг юм. Ингэхлээр би нөхөр Л. Ванганы «Жирийн хүмүүс» хэмээх жүжиг кино зохиолын эмхэтгэлийн редакторын хувиар хэлэхэд Л. Ванганы тууж, өгүүллэгүүд нь тайзны хошин шог жүжиг, үзэгдлүүд болж болох хүртэцтэй өвөрмөц талуудтай байгааг бодоход Л. Ванганы зохиолын уул үндэс нь шог хошин жүжгийн бат бэх суурьтай гэж үзэж болно. Л. Ванганы зохиолууд зөрчилтэй гунигтай үйл явдлын зэрэгцээгээр шог хошин явдлууд хослон явдаг нь уул зохиолчийн өвөрмөц хэлбэртэйнх мөн. «Жирийн хүмүүс» гэдэг энэ эмхэтгэлд орсон Ванганы зохиолууд бол дадлагажиж ирсэн үеийнх нь авч аль ч зохиолыг нь үзсэн мөн л зохиолчийн өнөө хошин шог өвөрмөц чанарууд нь дагасан хэвээр гэдгийг уншигч бүхэнд анхаарагдах нь лавтай биз ээ.

	Онцлон дурдахад Л. Ванган нягтлан бодож боловсруулан бичих хатуу горим дэглэм тооцоотой нь сонин байна. Тухайлбал жилийн нэг жүжиг юм уу кино зохиол заавал хийх, үүнээсээ илүү ч үгүй дутуу ч үүнийгээ болбол чанартай хийх зүтгэл тооцоотой байдаг нь бичсэн зүйлийн он дарааллаас илэрч байна. «Эмч нар» 1952 онд, «Майга бор» 1953 онд, «Тожоо жолооч» 1954 онд, «Урагшлах замд» 1955, онд «Худалдагчийн зүүд» 1956-онд, «Сэрэлт» 1957 онд, «Салхины амт» 1958 онд, «Хувиа бодогч» 1956 онд, «Түмний нэг» 1960 онд, «Түмний нэгийн» хоёрдугаар анги 1961 онд, «Арвай хээрийн талд» 1962 онд, «Тамирын бэр» 1963 онд, «Хүний мөр» 1964 онд, «Жирийн хүмүүс» 1965 онд, «Эзэд» 1966 онд тус тус бичигдсэн гэхэд хангалттай нотолгоо биш үү?

	Мөн өгүүллэгүүдийн ч он дарааллыг аваад үзсэн мөн л иймэрхүү байдалтай байна. Үүнээс дүгнэлт хийхэд үзэг цаасаа золгуулахаасаа өмнө төлөвлөж нягтлан бодох гэдэг тун ч учир холбогдолтой байдаг байна. Нөхөр Ванганы бичсэн хугацааг бодсон хугацаатай нь харьцуулан үзвэл бодсон хугацааныхаа тун ч ялихгүй зай цагийг нь эзэлж байх юм. Ингээд бодоход өөрийн өгүүлэх нь бас хийсэн бүтээсэн нь «Утга зохиол урлаг» сонинд өөрийн нь бичсэн «Эрэл ба олз» хэмээх өгүүлэлтэйгээ яв цав нийцэн тохирч байгаа мэт санагдана.

